
Treoracha maidir le
Lánpháirtiú rathúil Inimirceach agus dídeanaithe
atá san Aontas go dleathach

	Is iad seo a leanas an dá choinníoll is tábhachtaí chun go n-éireoidh leis an lánpháirtiú:
	1. Ceannaireacht pholaitiúil thiomanta
	2. Pobal óstach atá rannpháirteach go gníomhach


1. Ceannaireacht:  Moltaí Praiticiúla do Cheannairí Áitiúla

[image: Stopwatch with time motion blur]	Gníomhaíochtaí Gearrthéarmacha (0-12 mhí)

✅Déan clár ‘Ambasadóir Fáilte’ a sheoladh ina mbuaileann saoránaigh áitiúla le hinimirceach amháin nó níos mó ar bhonn deonach chun iad a threorú thar thréimhse ama trí chomhairle a thabhairt dóibh maidir le custaim, cabhrú leo le nósanna imeachta riaracháin simplí, cabhrú leo le teanga na háite agus chun bualadh le saoránaigh áitiúla eile. Laghdaíonn sé sin an t-imeallú sóisialta. Cuir oiliúint ar fáil do na hoibrithe deonacha agus bronn teastais orthu mar aitheantas ar an oiliúint sin.
✅Cuir mol lánpháirtíochta ilfhreastail ar bun ina gcuirfear an méid seo a leanas ar fáil do nuatheachtaithe: 
a) faisnéis faoina bhfreagrachtaí agus faoina gcearta de réir an dlí áitiúil, réigiúnaigh, náisiúnta agus Eorpaigh; 
b) cúrsaí teanga atá dírithe ar an ngnáththeanga don saol laethúil agus ina gcuirtear san áireamh leibhéal scileanna digiteacha an duine nuathagtha; 
c) tacaíocht riaracháin (ceart cónaithe, rochtain ar chúram sláinte, aitheantas dioplómaí, etc.); 
d) ceardlanna maidir le CV a chur le chéile agus eolas faoi dheiseanna fostaíochta. 
✅Téigh i gcomhpháirtíocht le fostóirí áitiúla (príobháideach agus poiblí) chun intéirneachtaí a thairiscint d’inimircigh. Is minic ról lárnach a bheith ag ceannairí gnó maidir le lánpháirtiú rathúil a éascú.
✅Déan fóraim phoiblí rialta a eagrú leis an daonra óstach chun plé a dhéanamh ar na deiseanna, ar an dul chun cinn agus ar na dúshláin a bhaineann leis an lánpháirtiú (e.g. gach 3 mhí). Bíodh ról ag na meáin áitiúla.


[image: Hourglass and a calendar]	Gníomhaíochtaí Meántéarmacha (1-3 bliana)

✅Déan foirne comharsanachta a chur ar bun lena dtugtar muintir na háite agus inimircigh le chéile chun dul i ngleic le dúshláin chomharsanachta i bhfochair a chéile. A mhéid a bhaineann le pobal a thógáil agus teannas a laghdú, léiríonn an fhianaise gur mór an chabhair é spásanna a chruthú inar féidir leis an daonra óstach agus inimircigh bualadh le chéile, tuiscint a fháil ar a chéile, leasanna coiteanna a aimsiú, agus teacht ar réitigh le chéile. 
✅Déan ardán digiteach a fhorbairt chun imircigh agus daoine áitiúla a mheaitseáil (e.g. tithíocht, meantóireacht, scileanna, caithimh aimsire, etc.). 
✅Déan cistiú ón Aontas/ó réigiúin (e.g. AMIF, CSE) a lorg agus a fháil le haghaidh cláir fhadtéarmacha. 
✅Déan deimhin de go gcuirfear oiliúint ar phóilíní, ar mhúinteoirí agus ar oibrithe cúraim sláinte chun próiseas an lánpháirtithe a éascú trí chomhairle a chur ar fáil agus tríd an éagsúlacht sa phobal a aithint agus fáilte a chur roimpi. 
✅Déan ‘Féile Lánpháirtíochta’ bhliantúil a cheiliúradh arna heagrú ag inimircigh ina dtaispeántar na miasa cócaireachta, an ceol agus na saothair ealaíne is fearr leo.

[image: Calendar]	Gníomhaíochtaí Fadtéarmacha (3-5 bliana)


✅D’fhéadfaí ionadaíocht na n-inimirceach sa phróiseas daonlathach áitiúil a spreagadh agus a éascú. Bí cinnte go dtuigeann siad conas a oibríonn an próiseas, cad a bhfuiltear ag súil leis uathu, cad iad na cearta atá acu, cad nach gceadaítear, agus conas cur leis an saol daonlathach áitiúil. Bain triail as comhairlí comharsanachta nó scoile i dtús báire.
✅Cruthaigh ciste lánpháirtíochta bardasach le ranníocaíochtaí ó ghnólachtaí a chruthaíonn spásanna measctha le haghaidh idirghníomhaíocht idir an duine áitiúil agus an t-inimirceach (mar shampla, le haghaidh gníomhaíochtaí garraíodóireachta uirbeacha, ceardlanna cultúrtha/ceardlanna ceoil, etc.). 
✅Déan comhpháirtíochtaí le fostóirí áitiúla (príobháideacha agus poiblí) a leathnú chun oiliúint d’earnálacha sonracha, cuir i gcás cúram sláinte nó TF, a chur san áireamh. 
✅Déan tuarascáil bhliantúil maidir leis an lánpháirtiú a fhoilsiú ina rianófar an chaoi a rannchuidíonn obair dheonach an phobail óstaigh le torthaí rathúla. Déan an tuarascáil seo a scaipeadh go forleathan. 
✅Déan brústocaireacht ar an rialtas náisiúnta le haghaidh cistiú níos solúbtha do thionscnaimh lánpháirtíochta áitiúla.
✅Seachain ‘geiteonna’ ina bhfuil líon mór inimirceach d’aon náisiúntacht ar leith cruinnithe in aon chomharsanacht amháin. Is féidir dreasachtaí, infheistíochtaí agus pleanáil uirbeach a úsáid agus is féidir dul i gcomhar le scoileanna agus le gnólachtaí chun meascán de dhaoine a áirithiú sna comharsanachtaí uile. Is é an cuspóir atá ann go mbraithfidh na saoránaigh uile muintearas comhroinnte leis an gcathair chéanna.

2. Óstaigh atá rannpháirteach go gníomhach:Conas an pobal áitiúil a spreagadh le bheith ina n-óstaigh

A. 	Ní mór muinín a chothú trí bhíthin na trédhearcachta agus na cumarsáide
· Mínigh go soiléir na buntáistí a bhaineann leis an lánpháirtiú (e.g. fás eacnamaíoch, saibhriú cultúrtha, pobail níos láidre).
· Bíodh plé oscailte ar na hábhair imní atá ann (e.g. ganntanas tithíochta, iomaíocht fostaíochta), agus béim á leagan ag an am céanna ar fhreagrachtaí agus ar chearta gach aon duine.
· Téigh i gcomhar leis na meáin agus le ceannairí pobail chun cur i gcoinne na mífhaisnéise.
B. 	Cuir cláir mheantóireachta agus saorálaíochta ar bun agus tacaigh leis na cláir sin
· Déan na róil do mhuintir na háite a chur ar bhonn foirmiúil (e.g. meantóirí, cairde teanga, urraitheoirí tithíochta). Iarr íosleibhéil gealltanas ar shaorálaithe (e.g. 6 mhí), agus cuir oiliúint ar fáil dóibh chuige sin. Léiríonn an fhianaise go dtagann feabhas ar an gcomhtháthú sóisialta nuair a bhíonn saoránaigh óstacha ina gcomhpháirtithe.
· Tá sé tábhachtach aitheantas a thabhairt don ionchur (e.g. teastais, aitheantas poiblí, pasanna saor in aisce chuig imeachtaí cultúrtha, deiseanna líonraithe).

C. 	Spásanna Comhroinnte agus Malartuithe Cultúrtha a Chothú
· Cruthaigh deiseanna chun an chomhthuiscint a fheabhsú. De réir na fianaise, mar thoradh ar an gcomhrá, leasanna coiteanna, comhroinnt eolais, tionscadail chomhpháirteacha, agus malartuithe cultúrtha agus cócaireachta, etc., tagann laghdú ar an gclaontacht agus cothaítear an chomhthuiscint.
· B’fhiúntach an ní é infheistíocht a dhéanamh sna spásanna fisiciúla inar gnách le muintir na háite agus inimircigh bualadh le chéile (e.g. ionaid phobail, páirceanna, margaí). Cinntigh go gcuirtear saoráidí cúraim leanaí ar fáil agus go gcruthaítear deiseanna le haghaidh malartuithe teanga, béilí comhroinnte, etc.
· Cuir tacaíocht ar fáil do thionscnaimh phobail (e.g. clubanna spóirt, tionscadail ealaíne, gairdíní comharsanachta).

D. 	Rannpháirtíocht na bhFostóirí agus na gCeardchumann
· Cuir dreasachtaí ar fáil do ghnólachtaí chun inimircigh a fhostú agus oiliúint a chur orthu (e.g. fóirdheontais nó buntáistí cánach a thairiscint). Cuireann an fhostaíocht dlús leis an lánpháirtiú.
· Cruthaigh comhpháirtíochtaí earnáilsonracha (e.g. i réimse an chúraim sláinte nó na lóistíochta) chun scileanna inimirceach a mheaitseáil leis na riachtanais saothair.

E. 	Institiúidí Áitiúla a Chumhachtú (Scoileanna, Póilíní, Cúram Sláinte)
· Cuir oiliúint ar mhúinteoirí, ar phóilíní agus ar oibrithe cúraim sláinte maidir le hinniúlacht chultúrtha agus cleachtais frith-idirdhealaithe. Cuir oiliúint ar idirghabhálaithe ilteangacha a bheidh in ann oibriú sna hinstitiúidí sin. 
· Ba cheart inimircigh a spreagadh ról a ghlacadh sna hinstitiúidí áitiúla (e.g. cumainn tuismitheoirí agus múinteoirí, comhairlí comharsanachta).
· Ba cheart cruinnithe rialta a eagrú idir na póilíní agus pobail inimirceach chun muinín a chothú agus chun aghaidh a thabhairt ar na hábhair imní (e.g. seisiúin faisnéise, treoir, próifíliú ciníoch a chosc, etc.).

F. 	Uirlisí digiteacha a úsáid chun rannpháirtíocht a éascú
· Déan ardáin/aipeanna ar líne a chruthú inar féidir le muintir na háite scileanna, tithíocht nó meantóireacht a chur ar fáil d’inimircigh. Cruthaigh cuntas ar na meáin shóisialta ar ar féidir le saoránaigh óstacha clárú le bheith ina meantóirí deonacha.
· D’fhéadfaí feachtais a sheoladh ar na meáin shóisialta chun scéalta ratha a chur os comhair an phobail agus chun rannpháirtíocht a spreagadh.

G. 	Tionchar na mbeart a thomhas agus a chur in iúl
· Déan sonraí maidir le rátaí fostaíochta, feidhmíocht leanaí ar scoil, scileanna teanga, obair dheonach na n-óstach, muinín shóisialta, etc. a rianú agus a fhoilsiú go rialta.
· Ba cheart éachtaí a cheiliúradh (e.g., ‘100 duine áitiúil a ghlac páirt sa scéim meantóireachta i mbliana’). Eagraigh searmanas bronnta bliantúil do na hóstaigh a dhéanann obair dheonach.
· Lean den idirphlé leis an bpobal óstach, leis an bpobal inimirceach, le ceannairí pobail agus leis na meáin áitiúla. 

Cearta agus freagrachtaí na n-inimirceach agus na n-óstach 

Freagrachtaí na n-inimirceach
· Foghlaim faoi dhlíthe agus rialacháin áitiúla agus cloí leo.
· Foghlaim faoi nósanna áitiúla agus noirm chultúrtha agus meas a léiriú orthu.
· Páirt ghníomhach a ghlacadh i gcláir teanga agus oiliúna.
· Rannchuidiú leis an bpobal trí bheith ag obair nó trí bhíthin na hoibre deonaí nó na rannpháirtíochta sibhialta.
· Iarracht a dhéanamh chun iad féin agus an teaghlach a imeascadh agus caidreamh a chothú leis an bpobal óstach.

Cearta na n-inimirceach 
· Rochtain ar sheirbhísí riachtanacha: tithíocht, cúram sláinte, oideachas agus fostaíocht.
· Go léireofaí meas ar a bhféiniúlacht uathúil, ar a saoirse reiligiúin agus ar a gcúlra cultúrtha.
· Deiseanna foghlama teanga agus oiliúna.
· Go gcaithfí leo le dínit, saor ó idirdhealú agus ón gciníochas.
· Deiseanna rannpháirtíochta i gcinnteoireacht an phobail agus i malartuithe cultúrtha.

Freagrachtaí na saoránach óstach
· Caoinfhulaingt agus meas a léiriú do gach duine nuathagtha agus dá gcearta; cloí leis an dlí.
· Tuiscint agus glacadh i leith na n-inimirceach a chothú i measc an phobail.
· Tacú le gnólachtaí agus seirbhísí áitiúla iad féin a chur in oiriúint do mhiondifríochtaí cultúrtha.
· Páirt a ghlacadh i dtionscnaimh forbartha pobail lena dtugtar grúpaí éagsúla le chéile.
· Miotais agus mífhaisnéis maidir le hinimircigh a chomhrac.

Cearta na saoránach óstach 
· Deiseanna rannpháirtíochta i gceapadh agus i gcur chun feidhme na mbeartas lánpháirtithe.
· Faisnéis rialta a fháil ó na húdaráis áitiúla faoi phróiseas an lánpháirtithe. 
· Páirt a ghlacadh i malartuithe cultúrtha agus in imeachtaí pobail le hinimircigh.
· Oiliúint agus faisnéis a fháil maidir le caidreamh a chothú le nuatheachtaithe. 
· Rochtain ar ghnéithe bunúsacha den chultúr áitiúil agus den mhodh maireachtála áitiúil i gcónaí.

Prionsabail liobrálacha agus dhaonlathacha le haghaidh an lánpháirtithe 

· Is luachanna uilechoiteanna iad luachanna na saoirse agus an daonlathais – ní hamhlaidh go mbaineann siad le náisiúntachtaí, reiligiúin nó grúpaí eitneacha áirithe amháin. 
Is gá, áfach, na luachanna sin a mhúineadh, a mhíniú, a chothú agus a chosaint.

· Tá sé de cheart ag gach duine barr a gcumais a bhaint amach sa tsochaí.

· Is uirlis ríthábhachtach í an teanga chun gur féidir le duine barr a gcumais a bhaint amach.

· Tá an rud a bhfuil i gceist ag duine a bhaint amach níos tábhachtaí ná cúlra an duine.

· I sochaí chothrom cuirtear deiseanna ar fáil do gach duine.

· Baintear na torthaí is fearr amach nuair a dhéantar saoránaigh a chumhachtú chun a bpobal a mhúnlú.

· Is foinse nirt don gheilleagar agus don chultúr í an éagsúlacht dhea-bhainistithe

· Ní hionann an lánpháirtiú agus a rá nach mór d’inimircigh a bhféiniúlacht dúchais a thréigean; is próiseas é an lánpháirtiú a chuireann ar chumas na n-inimirceach cur leis an tsochaí nua agus meas a léiriú ar dhlíthe agus ar luachanna an bhaile nua ach go léireofar meas san am céanna dá bhféiniúlacht uathúil féin freisin. 

· Is dlúithe agus is athléimní na pobail áitiúla nuair a éirionn leis an lánpháirtiú. 

· Tá an lánpháirtiú ríthábhachtach do thodhchaí an Aontais Eorpaigh toisc go bhfuiltear ag súil go dtiocfaidh laghdú ar dhaonra an Aontais agus meastar go mbeidh rátaí torthúlachta fós íseal, rud a fhágfaidh go mbeidh caighdeán maireachtála na hEorpa ag brath ar an inimirce sna blianta amach romhainn.



An mhífhaisnéis agus an bhréagaisnéis a chomhrac: Ceapaire na bhFíricí
[image: Microphone and piano]
An Mhífhaisnéis: 
Faisnéis mhícheart nó mhíthreorach a sholáthar.

An Bhréagaisnéis: 
Faisnéis bhréagach a sholáthar d’aon ghnó.


Tá sé cruthaithe gur modh éifeachtach é Ceapaire na bhFíricí:

· Tosaigh leis an bhfírinne. 

· Luaigh an miotas atá i gceist – ach ná déan scéal mór de ionas nach gcuirfear leis! 

· Mínigh an bhréag atá i gceist 

· Déan fírinne an scéil a lua arís chun é a threisiú. 

Conas Ceapaire na bhFíricí a chur in úsáid

· Abair é, abair arís é agus abair arís eile é. Tapaigh gach deis chun ceapaire na bhfíricí a úsáid. 

· Bí ag obair go comhuaineach le gníomhaithe eile atá ar aon tuairim leat. 

· Bíodh tuiscint agat ar do spriocphobal, téigh i gcion ar a luachanna agus a mothúcháin. 

· Aimsigh urlabhraí iontaofa. Cinntigh gur duine é a bhfuil muinín ag an spriocphobal as agus a bhfuil dáimh acu leis a chuireann an teachtaireacht in iúl agus go gcuirfear in iúl é ar líne agus as líne. 

· Bain úsáid as an ngreann chun aird a tharraingt. 

· Tosaigh gan a thuilleadh moille! 

Samplaí beartais ó chathracha ar fud an domhain 

1. Foghlaim Teanga agus Oideachas
· Cúrsaí teanga saor in aisce a chuirtear ar fáil i gcomharsanachtaí, in ionaid oibre agus i scoileanna, agus cúram leanaí ar fáil, cúrsaí a dhíríonn ar scileanna comhrá don saol laethúil.
· Cúrsaí teanga solúbtha modúlacha le roghanna digiteacha.
· Dianchúrsaí teanga agus cultúrtha do leanaí ar dídeanaithe iad.
· Moil mheasúnaithe agus tacaíochta do mhic léinn inimirceach, lena n-áirítear oiliúint teanga.
· Oideachas dátheangach a thacaíonn le teanga dhúchais leanaí inimirceacha mar aon leis an teanga áitiúil.
· Ranganna teanga saor in aisce atá nasctha leis an ngairmoiliúint agus le hullmhú saoránachta.
· Tacaíocht teanga luath-óige agus cláir rannpháirtíochta tuismitheoirí.
· Ranganna teanga saor in aisce i leabharlanna agus in ionaid phobail.
· Caiféanna teanga ilteangacha i gcomharsanachtaí.
· Cúrsaí teanga meara dóibh siúd atá ar thóir oibre.
· Cúrsaí teanga d’inimircigh san ionad oibre.
· Gníomhaíochtaí teanga agus cultúrtha a thacaíonn leis an lánpháirtiú.
· Cúrsaí teanga ar líne d’fhoghlaimeoirí cianda.

2. Fostaíocht, Scileanna & Lánpháirtiú Eacnamaíoch
· Cláir oiliúna agus socrúcháin poist d’inimircigh, lena n-áirítear scileanna earnáilsonracha agus aitheantas do cháilíochtaí eachtracha.
· Inimircigh oilte a mheaitseáil le gairmithe áitiúla ina réimse féin le haghaidh meantóireachtaí gearrthéarmacha.
· Cláir mheantóireachta lena ndéantar fiontraithe inimirceach a mheaitseáil le húinéirí gnó a bhfuil taithí acu.
· Oiliúint saor in aisce, micriasachtaí, agus líonrú d’fhiontraithe inimirceach.
· Gníomhaireachtaí fostaíochta ilfhreastail ina gcuirtear meaitseáil post, ceardlanna CV agus ranganna teanga ar fáil.
· Intéirneachtaí fóirdheonaithe d’inimircigh.
· Dreasachtaí do ghnólachtaí chun inimircigh a fhostú.
· Próiseas mear aitheantais do cháilíochtaí na n-inimriceach oilte.
· Oiliúint poist earnáilsonrach d’inimircigh (e.g., cúram sláinte, TF).

3. Tithíocht & Cuimsiú Uirbeach
· Tithíocht bhuan agus tacaíocht shóisialta d’inimircigh gan dídean agus do dhídeanaithe.
· Tithíocht shealadach a chuirtear ar fáil d’inimircigh trí chomhpháirtíochtaí le heagraíochtaí neamhrialtasacha áitiúla.
· Cuótaí tithíochta fóirdheonaithe chun leithscaradh eitneach a chosc.
· Tithíocht arb acmhainn do dhaoine ar ioncaim éagsúla a cheannach agus ionaid phobail i gceantair ina bhfuil daonra ard inimirceach.
· Pleananna lánpháirtithe atá bunaithe ar chomharsanachtaí a bhfuil uasghráduithe tithíochta agus seirbhísí sóisialta mar chuid díobh.
· Fóirdheontais chíosa agus spásanna pobail chun bunú geiteonna a chosc.
· Cabhair airgeadais do dhídeanaithe agus d’inimircigh atá i mbaol easpa dídine.
· Stoc tithíochta poiblí lena mbaineann cuótaí d’inimircigh.
· Tithíocht tacaithe agus urraíocht phobail do dhídeanaithe.
· Tithíocht shealadach agus cúnamh cíosa d’iarrthóirí tearmainn.
· Cúnamh dlíthiúil agus cúnamh cíosa d’inimircigh gan doiciméid.
· Comhairleoireacht dhlíthiúil agus airgeadais do thionóntaí inimirceach.
· Tithíocht bhuan mar aon le hobair shóisialta d’inimircigh gan dídean.

4. An Comhtháthú Sóisialta agus Rannpháirtíocht an Phobail
· Féilte bliantúla d’fhonn an éagsúlacht chultúrtha a cheiliúradh chun claontacht a laghdú agus an caidreamh idir grúpaí éagsúla a chothú.
· Cruinnithe rialta idir na póilíní agus pobail inimirceach chun muinín a chothú agus chun aghaidh a thabhairt ar ábhair imní sábháilteachta.
· Imeachtaí sóisialta ina ndéantar inimircigh a mheaitseáil le teaghlaigh áitiúla.
· Oiliúint a chur ar mhná ilteangacha mar idirghabhálaithe pobail.
· Ionaid phobail ina gcuirtear malartú cultúrtha, caiféanna teanga agus comhairle dlí ar fáil.
· Cead isteach d’iarsmalanna, ticéid amharclainne agus ranganna ealaíne saor in aisce d’inimircigh.
· Comhairlí faoi stiúir an phobail chun straitéisí lánpháirtíochta a dhearadh.
· Idirghabhálaithe oilte a réitíonn aighnis i gcomharsanachtaí atá éagsúil go sóisialta.
· Trealamh spóirt a ligean ar cíos agus áirithintí ionaid a chur ar fáil do ghrúpaí inimirceach saor in aisce.
· Moil phobail a chuireann comhairle dlí, cúrsaí teanga agus cúram leanaí ar fáil.
· An pobal ag teacht le chéile chun tacú le cearta agus seirbhísí inimirceach.
· Duaiseanna bliantúla do dhaoine aonair nó d’eagraíochtaí a chuireann an lánpháirtiú chun cinn.
· Cláir dheonacha ina ndéantar muintir na háite a chónascadh le daoine nuathagtha ar imircigh iad.
· Fóraim phoiblí inar féidir le hinimircigh ábhair imní a chur in iúl.

5. Cuimsiú Digiteach
· Cúrsaí litearthachta digití saor in aisce a chuidíonn le hinimircigh seirbhísí ar líne, uirlisí cuardaigh poist agus uirlisí foghlama teanga a úsáid.

6. Sláinte agus Folláine
· Ceardlanna sláinte agus tacaíocht mheabhairshláinte ilteangach d’inimircigh.
· Seiceálacha sláinte ar an bpointe boise agus comhairleoireacht tráma d’iarrthóirí tearmainn.
· Cúram sláinte agus seirbhísí meabhairshláinte atá íogair ó thaobh cultúir de.
· Clinicí soghluaiste agus ateangairí in ionaid dídine.
· Foirne leighis tiomnaithe do scagthástálacha sláinte agus cúram leantach do dhídeanaithe.
· Measúnuithe sláinte saor in aisce agus tacaíocht mheabhairshláinte saor in aisce do dhídeanaithe.
· Síciteiripe agus grúpaí tacaíochta a chur ar fáil atá oiriúnaithe ó thaobh cultúir de.
· Rochtain ar chúram sláinte d’inimircigh gan doiciméid, lena n-áirítear cúram meabhairshláinte.
· Cúram réamhbhreithe agus iarbhreithe saor in aisce do mháithreacha ar inimircigh iad.
· Oiliúint d’fhoirne cúraim sláinte maidir le hinniúlacht chultúrtha agus rochtain ar theangacha.

7. Bonneagar um an Lánpháirtiú agus Seirbhísí Ilfhreastail
· Moil lánpháirtithe ilfhreastail a chuireann seirbhísí ilteangacha ar fáil, ina measc comhairleoireacht,, réiteach fadhbanna agus seirbhísí comhordaithe.
· Oibrithe sóisialta ilteangacha agus foirne comharsanachta a chuireann tacaíocht áitiúil ar fáil in áiteanna ina bhfuil daonra mór inimirceach.

_____________

